
Annotatsiya 

Maqolada Buxoro davlat universitetining yashil iqtisodiyotni rivojlantirishdagi 

oʻrni taʼlim, kampus amaliyoti va bilim transferi orqali oʻrganildi. Keys-tadqiqot 

doirasida xalqaro reytinglar hamda universitet maʼlumotlari qiyosiy va miqdoriy tahlil 

qilindi. Reytingdagi nisbiy pozitsiya, yoʻnalishlar boʻyicha erishilgan natijalar va 

rivojlanish imkoniyatlari baholandi. Quyosh fotoelektr stansiyasining iqtisodiy 

koʻrsatkichlari elektr energiyasining keltirilgan tannarxi va investitsiyaning qoplanish 

muddati asosida koʻrib chiqildi. Tahlilda universitetning nisbiy reyting pozitsiyasi 

yaxshilangani qayd etildi, chiqindilarni boshqarish, toza transport va yashil startaplarni 

rivojlantirish ustuvorliklari belgilandi. Taʼlim, tadqiqot, kampus infratuzilmasi va 

hududiy hamkorlikni qayta aloqa orqali birlashtirgan bilimga asoslangan yashil model 

ishlab chiqildi. Model universitetning barqaror rivojlanish faoliyatini 

muvofiqlashtirish va hududiy iqtisodiyot bilan aloqalarini kengaytirish uchun taklif 

etildi. 

Kalit soʻzlar: yashil iqtisodiyot, barqaror universitet, xalqaro reytinglar, quyosh 

energetikasi, bilim transferi, yashil kampus, aylanma iqtisodiyot, hududiy hamkorlik. 

Аннотация  

В статье была исследована роль Бухарского государственного университета 

в развитии зелёной экономики через образование, практику кампуса и трансфер 

знаний. В рамках исследования университета были применены сравнительный и 

количественный анализ международных рейтингов и университетских данных. 

Были оценены относительная рейтинговая позиция, результаты отдельных 

направлений и возможности дальнейшего развития. Экономические показатели 

солнечной электростанции были рассмотрены через приведённую стоимость 

электроэнергии и срок окупаемости инвестиций. Анализ выявил улучшение 

относительной рейтинговой позиции и обозначил приоритеты управления 

отходами, чистого транспорта и зелёных стартапов. Была разработана 

основанная на знаниях зелёная модель, связавшая образование, исследования, 

инфраструктуру кампуса и региональное сотрудничество через обратную связь. 

Модель была предложена для координации университетской деятельности в 

интересах устойчивого развития. 

Ключевые слова: зелёная экономика, устойчивый университет, 

международные рейтинги, солнечная энергетика, трансфер знаний, зелёный 

кампус, циркулярная экономика, региональное сотрудничество. 

Abstract 

The article examined Bukhara State Universityʼs contribution to the green 

economy through education, campus practices and knowledge transfer. The case study 

applied comparative and quantitative analysis to international rankings and university 

data. Relative ranking positions, performance across categories and development 

opportunities were assessed. Solar power economics were examined through the 

levelised cost of electricity and investment payback period. The analysis identified an 

improved relative ranking position and priorities for waste management, clean 

transport and green startups. A knowledge-based green model connected education, 

research, campus infrastructure and regional cooperation through feedback. The model 

was proposed to coordinate university activities for sustainable development. 

Keywords: green economy, sustainable university, international rankings, solar 

energy, knowledge transfer, green campus, circular economy, regional cooperation. 

KIRISH 

Yashil iqtisodiyot nazariyasi XXI asr boshida iqtisodiy oʻsish va tabiiy muhit 

sifati oʻrtasidagi munosabatni qayta talqin qilish ehtiyojidan kelib chiqqan. BMTning 

Atrof-muhit dasturi yashil iqtisodiyotni ekologik xavflar va resurslar tanqisligini 

sezilarli darajada kamaytirgan holda inson farovonligi hamda ijtimoiy tenglikni 

oshiradigan iqtisodiyot sifatida taʼriflab, uning asosiy manbalari tabiiy kapitalga, 

energiya va resurs samaradorligiga yoʻnaltirilgan investitsiyalar ekanini  

koʻrsatgan [23]. Iqtisodiy hamkorlik va taraqqiyot tashkiloti ushbu gʻoyani yashil 

oʻsish konsepsiyasi koʻrinishida rivojlantirib, iqtisodiy oʻsish tabiiy aktivlarning 

farovonlik uchun zarur resurs va ekologik xizmatlarni taqdim etish qobiliyatini 

saqlagan holda taʼminlanishi lozimligini asoslagan hamda innovatsiyani bunday 

oʻsishning markaziy mexanizmi deb hisoblagan [13]. Ikki yondashuvni birlashtiruvchi 

umumiy gʻoya iqtisodiy natija va ekologik bosim oʻrtasidagi bogʻliqlikni 

zaiflashtirishdir, uning amalga oshishi esa texnologiya, bilim va malakali kadrlar bilan 

belgilanadi. 

E. Barbier Rio+20 konferensiyasidan keyingi davr tahlilida yashil iqtisodiyotga 

oʻtish tabiiy kapitalni toʻgʻri baholash, ekologik zararli subsidiyalardan voz kechish va 

toza texnologiyalarga investitsiyalarni ragʻbatlantirishni talab etishini qayd  

etgan [2]. A. Luazo va hammualliflari yashil iqtisodiyotni aylanma iqtisodiyot, 

bioiqtisodiyot, sanoat ekologiyasi va ekologik innovatsiyalar kabi tushunchalarni oʻz 

ichiga oluvchi umumlashtiruvchi konsepsiya sifatida tizimlashtirgan [11]. J. Kirxxerr, 

D. Rayke va M. Xekkert aylanma iqtisodiyotning 114 ta taʼrifini qiyosiy oʻrganib, uni 

mikro, mezo va makro darajalarda kamaytirish, qayta foydalanish va qayta ishlash 

tamoyillariga asoslangan iqtisodiy tizim deb taʼriflagan [8]. M. Bugge, T. Xansen va 

A. Klitku bioiqtisodiyot boʻyicha adabiyotlarni umumlashtirib, uning biotexnologik, 

bioresurs va bioekologik talqinlarini ajratgan hamda har uchalasida ilmiy bilim hal 

qiluvchi omil ekanini koʻrsatgan [4]. Mazkur konsepsiyalarning barchasi uchun 

umumiy xususiyat bilim ishlab chiqaruvchi institutlarning yetakchi rolidir. 

Bilim ishlab chiqaruvchi institutlarning iqtisodiy tizimdagi oʻrnini tushuntiruvchi 

nazariy asoslardan biri G. Itskovits va L. Leydesdorfning uch spiral modelidir. Ushbu 

modelga koʻra, innovatsion taraqqiyot universitet, sanoat va davlat oʻrtasidagi oʻzaro 

taʼsirlar natijasida vujudga keladi, universitet esa bilim yaratishdan tashqari uni 

tijoratlashtirishda ham faol ishtirok etadi [6]. G. Trencher va hammualliflari bu 

yondashuvni barqarorlik kontekstida kengaytirib, universitetlarning anʼanaviy 

uchinchi missiyadan keyingi yangi funksiyasi sifatida hududiy hamjamiyat, biznes va 

davlat organlari bilan birgalikda barqarorlik yechimlarini yaratishni asoslagan [19]. 

Universitet yashil iqtisodiyotda uch kanal orqali ishtirok etadi: yashil koʻnikmalarga 

ega inson kapitalini shakllantiradi, ekologik texnologiyalarni oʻz kampusida sinovdan 

oʻtkazadi va ilmiy natijalarni hududiy iqtisodiyotga uzatadi. 

Inson kapitali nazariyasiga koʻra, yashil iqtisodiyotga oʻtish mehnat bozoriga 

yangi talablar qoʻyadi. Qayta tiklanuvchi energetika, resurslarni tejovchi ishlab 

chiqarish, chiqindilarni qayta ishlash va ekologik muhandislik sohalari tizimli fikrlash, 

texnologik savodxonlik va fanlararo bilimga ega mutaxassislarni talab etadi. Bunday 

kompetensiyalar qisqa muddatli kurslar orqali emas, balki oʻquv dasturlari, ilmiy 

tadqiqotlar va amaliy loyihalarni uygʻunlashtirgan uzoq muddatli taʼlim jarayonida 

shakllanadi. Universitet bu jarayonda nafaqat kadrlar tayyorlovchi, balki ekologik 

meʼyor va qadriyatlarni jamiyatga yetkazuvchi institut sifatida ham namoyon boʻladi. 

Qurgʻoqchil iqlim sharoitida joylashgan, suv va energiya resurslaridan oqilona 

foydalanish hayotiy ahamiyatga ega boʻlgan hududlarda universitetning ushbu vazifasi 

yanada kengayadi, chunki ilmiy bilim hududiy iqtisodiyotning iqlim oʻzgarishiga 

moslashuv salohiyatini bevosita belgilaydi. Universitetning yashil iqtisodiyotdagi 

oʻrnini baholash inson kapitali, ilmiy-texnologik salohiyat va institutsional taʼsirni 

yaxlit tahlil qilishni taqozo etadi. 

Oʻzbekistonda bu jarayon uchun mustahkam institutsional asos yaratilgan.  

2019-2030-yillarda yashil iqtisodiyotga oʻtish strategiyasi energiya samaradorligini 

oshirish, qayta tiklanuvchi manbalarni kengaytirish va ekologik barqaror 

infratuzilmani shakllantirishni davlat siyosatining ustuvor yoʻnalishi sifatida 

belgilagan [29]. “Mamlakat taraqqiyotining 2030-yilgacha moʻljallangan ustuvor 

yoʻnalishlari doirasida islohotlarni izchil davom ettirish va yangi bosqichga olib 

chiqishning qoʻshimcha chora-tadbirlari toʻgʻrisida” Farmoni iqtisodiy oʻsishni 

ekologik barqarorlik va inson kapitalini rivojlantirish bilan uygʻunlashtirishni koʻzda 

tutadi [28], oliy taʼlim tizimini 2030-yilgacha rivojlantirish konsepsiyasi esa 

universitetlarning ilmiy-innovatsion salohiyatini oshirish va xalqaro reytinglardagi 

oʻrnini mustahkamlashni vazifa qilib qoʻygan [27]. Maqolaning maqsadi Buxoro 

davlat universiteti misolida oliy taʼlim muassasasining yashil iqtisodiyotni 

rivojlantirishdagi oʻrnini nazariy jihatdan asoslash va xalqaro baholash natijalari 

asosida tavsiflashdan iborat. Maqsadga erishish uchun barqaror universitet nazariyasini 

umumlashtirish, reyting natijalarini nisbiy koʻrsatkichlar bilan baholash, kampus 

energetik loyihasining samaradorligini tahlil qilish va bilimga asoslangan yashil 

modelni ishlab chiqish vazifalari qoʻyildi. 

ADABIYOTLAR SHARHI 

Barqaror universitet tushunchasi ilmiy adabiyotda universitetning ekologik, 

iqtisodiy va ijtimoiy taʼsirini yaxlit tizim sifatida boshqarish zarurati bilan bogʻliq 

holda shakllangan. L. Velaskes va hammualliflari barqaror universitetni oʻz faoliyati 

orqali jamiyatning barqaror turmush tarziga oʻtishiga koʻmaklashuvchi va taʼlim, 

tadqiqot, hamjamiyat bilan hamkorlik hamda kampus operatsiyalarida salbiy taʼsirni 

kamaytiruvchi muassasa sifatida taʼriflagan, uni rivojlantirishni esa missiya, strategiya 

va monitoringdan iborat bosqichma-bosqich jarayon deb talqin  

qilgan [25]. X. Alshuvayxat va I. Abubakar kampus barqarorligiga integratsiyalashgan 

yondashuvni taklif etib, uni universitet ekologik menejment tizimi, jamoatchilik 

ishtiroki va ijtimoiy masʼuliyat hamda barqarorlik boʻyicha oʻqitish va tadqiqotlardan 

iborat uch tarkibiy qism orqali tavsiflagan [1]. Ikki tadqiqotning umumiy xulosasi 

kampus operatsiyalari va akademik faoliyatni bir-biridan ajratib boʻlmasligidadir. 

R. Lozano va hammualliflari oliy taʼlimdagi barqarorlik deklaratsiyalarini tahlil 

qilib, universitet tizimining taʼlim, tadqiqot, kampus operatsiyalari, hamjamiyat bilan 

aloqa va baholash hamda hisobot berishdan iborat barcha boʻgʻinlarini qamrab olgan 

yondashuvgina kutilgan natijani berishini asoslagan [12]. V. Leal Filyu va 

hammualliflari Barqaror rivojlanish maqsadlarining oʻquv jarayoniga integratsiyasini 

xalqaro soʻrov asosida oʻrganib, bu jarayonda institutsional qoʻllab-quvvatlash va 

oʻqituvchilarning kasbiy tayyorgarligi hal qiluvchi ahamiyatga ega ekanini  

aniqlagan [10]. YUNESKO barqaror rivojlanish uchun taʼlim boʻyicha 2030-yilgacha 

yoʻl xaritasida muassasaning butun faoliyatini qamrab oluvchi yondashuvni ustuvor 

yoʻnalish sifatida belgilab, taʼlim muassasalari oʻquvchilarga oʻrgatayotgan 

barqarorlik qadriyatlarini oʻz faoliyatida namoyon etishi lozimligini taʼkidlagan [24]. 

Kampusni tadqiqot va taʼlim maqsadlarida foydalaniladigan real sinov maydoni 

sifatida talqin qilish “tirik laboratoriya” konsepsiyasida oʻz ifodasini topgan. J. Evans 

va hammualliflari universitet kampuslarini barqarorlik fanini ishlab chiqish 

platformasi sifatida koʻrib chiqib, tirik laboratoriyalar ilmiy bilimni amaliy 

muammolarni hal qilish bilan bogʻlashini, texnologik yechimlarni haqiqiy foydalanish 

sharoitida sinashga va hamkorlar bilan birgalikda bilim yaratishga imkon berishini 

koʻrsatgan [7]. Ushbu yondashuv kampusdagi energetik, suv va chiqindi 

infratuzilmasini xarajat obyekti sifatida emas, balki taʼlim va innovatsiya resursi 

sifatida baholash uchun nazariy asos beradi. Mazkur talqin G. Trencher va 

hammualliflari [19] asoslagan birgalikda yaratish funksiyasini kampus darajasida 

aniqlashtiradi, chunki sinovdan oʻtgan yechimlar hududiy hamkorlarga namunaviy 

loyiha sifatida uzatilishi mumkin. 

Universitetlar barqarorligini oʻlchash masalasi boʻyicha ham salmoqli tadqiqotlar 

mavjud. N. Suvarta va R. Sari UI GreenMetric reytingining birinchi yillaridagi 

natijalarini baholab, uning universitetlar oʻrtasida ekologik tashabbuslarni 

ragʻbatlantirish va tajriba almashish vositasi sifatidagi samarasini koʻrsatgan [15]. A. 

Lauder va hammualliflari esa ushbu reyting metodologiyasini tanqidiy tahlil qilib, 

uning koʻrsatkichlarini takomillashtirish va turli iqlim hamda iqtisodiy sharoitlardagi 

universitetlarni solishtirish imkoniyatini kengaytirish yoʻnalishlarini taklif etgan [9]. 

Times Higher Education tashkilotining barqarorlik taʼsiri reytingi universitetlarni 

Barqaror rivojlanish maqsadlari boʻyicha alohida baholab, ularning jamiyatga 

koʻrsatayotgan taʼsirini xalqaro miqyosda qiyoslash imkonini beradi [18]. Adabiyotlar 

sharhi xalqaro baholash natijalari, kampus amaliyoti va hududiy yashil iqtisodiyot 

oʻrtasidagi bogʻliqlikni Markaziy Osiyo universiteti misolida yaxlit oʻrganish 

zarurligini koʻrsatadi. 

Koʻrib chiqilgan tadqiqotlarni umumlashtirish universitetning yashil 

iqtisodiyotdagi oʻrnini tavsiflovchi uch nazariy yoʻnalishni ajratish imkonini beradi. 

Birinchi yoʻnalish barqaror universitetni boshqaruv obyekti sifatida oʻrganib, kampus 

operatsiyalari va akademik faoliyatning integratsiyasiga eʼtibor qaratadi. Ikkinchi 

yoʻnalish universitetni innovatsion tizimning ishtirokchisi sifatida koʻrib, bilim 

transferi va hamkorlikda yaratish mexanizmlarini tahlil qiladi. Uchinchi yoʻnalish 

xalqaro reytinglar va indikatorlar yordamida universitetlar barqarorligini oʻlchash 

masalalariga bagʻishlangan. Mazkur yoʻnalishlar koʻpincha alohida rivojlanib kelgan, 

holbuki universitetning yashil iqtisodiyotga real hissasini aniqlash uchun ularni yagona 

tahliliy doirada birlashtirish talab etiladi. Ushbu maqolada aynan shunday sintez 

amalga oshirilib, reyting indikatorlari universitet faoliyatining alohida kanallarini 

oʻlchash vositasi sifatida qoʻllanildi. 

METODOLOGIYA 

Tadqiqot sifat va miqdoriy usullarni uygʻunlashtirgan holda keys-tadqiqot 

shaklida olib borildi. Axborot bazasini UI GreenMetric 2025 reytingida Buxoro davlat 

universitetining natijalari va reyting tarixi [20], reytingning 2025-yilgi metodik 

qoʻllanmasi [22], ishtirokchilar soni toʻgʻrisidagi rasmiy maʼlumotlar [21], THE 

Impact Ratings 2026 natijalari [16] hamda universitetning energetika, taʼlim va 

kampus faoliyatiga oid maʼlumotlari tashkil etdi. Tahlil uch darajada amalga oshirildi: 

birinchi darajada universitetning xalqaro baholashdagi nisbiy oʻrni, ikkinchi darajada 

kampusdagi yashil infratuzilma loyihalarining iqtisodiy samaradorligi, uchinchi 

darajada bilim transferi kanallari oʻrganildi. Reytinglarda ishtirokchilar soni har yili 

oʻzgarib borishi sababli mutlaq oʻrin koʻrsatkichi yillararo taqqoslash uchun yetarli 

emas, shuning uchun nisbiy pozitsiya koʻrsatkichidan foydalanildi: 

𝑃𝑡 =
𝑟𝑡

𝑁𝑡
· 100     (1) 

bu yerda 𝑃𝑡 - universitetning 𝑡 yildagi nisbiy pozitsiyasi, foizda; 𝑟𝑡 - 

universitetning 𝑡 yildagi umumiy reytingdagi oʻrni; 𝑁𝑡 - shu yili reytingda ishtirok 

etgan universitetlar soni. Koʻrsatkich qiymati universitet reytingning yuqori necha 

foizida joylashganini bildiradi, 100 − 𝑃𝑡 ifodasi esa universitet ortda qoldirgan 

muassasalar ulushini tavsiflaydi. Koʻrsatkich qancha kichik boʻlsa, universitetning 

xalqaro miqyosdagi oʻrni shuncha mustahkam hisoblanadi. Yoʻnalishlar boʻyicha 

natijalar 𝑆𝑘 = 𝑏𝑘/𝐵𝑘 nisbati orqali baholandi, bu yerda 𝑏𝑘 - 𝑘 yoʻnalish boʻyicha 

toʻplangan ball, 𝐵𝑘 - metodik qoʻllanmada belgilangan maksimal ball [22]. Maksimal 

ball va erishilgan ball oʻrtasidagi farq har bir yoʻnalishning oʻsish zaxirasi sifatida 

talqin qilindi. THE Impact Ratings natijalari guruh chegaralari boʻyicha (1) formulaga 

koʻra oraliq koʻrinishida hisoblandi. 

Kampus quyosh fotoelektr stansiyasining iqtisodiy samaradorligi elektr 

energiyasining keltirilgan tannarxi koʻrsatkichi asosida baholandi. K. Branker, M. 

Patak va J. Pirs ushbu koʻrsatkichni fotoelektr loyihalarini anʼanaviy manbalar bilan 

taqqoslashning asosiy mezoni sifatida asoslagan [3]: 

LCOE =
∑

𝐼𝑡+𝑀𝑡
(1+𝑖)𝑡

𝑛
𝑡=0

∑
𝐸𝑡

(1+𝑖)𝑡
𝑛
𝑡=1

     (2) 

bu yerda LCOE - elektr energiyasining keltirilgan tannarxi, AQSh 

dollari/kVt·soat; 𝐼𝑡 - 𝑡 yildagi investitsiya xarajatlari; 𝑀𝑡 - 𝑡 yildagi ekspluatatsiya va 

texnik xizmat xarajatlari; 𝐸𝑡 - 𝑡 yilda ishlab chiqarilgan elektr energiyasi; 𝑖 - diskont 

stavkasi; 𝑛 - stansiyaning xizmat muddati. Formula stansiyaning butun hayotiy sikli 

davomidagi diskontlangan xarajatlarini diskontlangan ishlab chiqarish hajmiga 

taqsimlab, bir birlik energiyaning toʻliq qiymatini aniqlaydi. Koʻrsatkichning elektr 

energiyasi tarifidan past boʻlishi loyihaning iqtisodiy jihatdan oʻzini oqlashini 

bildiradi. Qoʻshimcha ravishda investitsiyaning oddiy qoplanish muddati 𝑇 = 𝐼0/𝐴 

nisbati orqali tavsiflandi, bu yerda 𝐼0 - boshlangʻich investitsiya, 𝐴 - yillik tejalgan 

xarajatlar. Hisob-kitoblar universitetning loyiha maʼlumotlariga asoslandi. 

Tanlangan metodik yondashuvning afzalligi uning xalqaro miqyosda qabul 

qilingan, ochiq eʼlon qilinadigan va har yili yangilanadigan indikatorlarga 

tayanishidadir. Bu universitet natijalarini boshqa muassasalar bilan taqqoslash, vaqt 

boʻyicha dinamikasini kuzatish va boshqaruv qarorlarining samarasini baholash 

imkonini beradi. Reyting koʻrsatkichlari universitetlar taqdim etgan maʼlumotlar va 

ularni tasdiqlovchi hujjatlar asosida shakllantirilishi hisobga olinib, tahlilda UI 

GreenMetric va THE Impact Ratings kabi metodologiyasi turlicha boʻlgan ikki 

mustaqil tizim natijalari oʻzaro qiyoslandi. Ikki tizim natijalarining bir yoʻnalishda mos 

kelishi xulosalarning ishonchliligini oshiradi. Nisbiy pozitsiya, yoʻnalishlar boʻyicha 

ulush va oʻsish zaxirasi koʻrsatkichlarining birgalikda qoʻllanilishi esa universitetning 

erishilgan natijalarini ham, keyingi rivojlanish yoʻnalishlarini ham bir vaqtda 

aniqlashga xizmat qiladi. 

TAHLIL VA NATIJALAR 

Universitetning yashil iqtisodiyotdagi oʻrnini baholash xalqaro eʼtirof 

dinamikasidan boshlandi. UI GreenMetric reytingi 2025-yilda 105 ta davlatdan 1 745 

ta universitetni qamrab olgan boʻlib, bu koʻrsatkich oldingi yildagi 95 ta davlatdan 1 

477 ta universitetga nisbatan sezilarli oʻsishni aks ettiradi [21]. Raqobat muhiti 

kengayib borayotgan sharoitda universitetning nisbiy pozitsiyasi (1) formula asosida 

hisoblandi (1-jadval). 

1-jadval 

Buxoro davlat universitetining UI GreenMetric reytingidagi oʻrni 

dinamikasi1 

Yil 
Jahon 

reytingidagi 

oʻrin 

Ishtirokchi 

universitetlar soni 
Nisbiy pozitsiya 

(P), foizda 
Ortda qoldirilgan 

ulush, foizda 

2022 553 1 050 52,7 47,3 
2023 616 1 183 52,1 47,9 
2024 447 1 477 30,3 69,7 
2025 401 1 745 23,0 77,0 

 
1 Manba: UI GreenMetric reytingi tarixi va universitet maʼlumotlari [20]; 2024-2025-yillar ishtirokchilari soni UI 

GreenMetric rasmiy xabari boʻyicha; nisbiy pozitsiya (1) formula asosida muallif tomonidan hisoblangan. 

1-jadval maʼlumotlari universitetning reytingdagi oʻrni izchil yaxshilanib 

borganini koʻrsatadi. Toʻrt yil davomida ishtirokchilar soni 1,66 barobar koʻpaygan 

boʻlsa-da, universitet jahon reytingida 152 pogʻona yuqoriga koʻtarilgan, nisbiy 

pozitsiya esa 52,7 foizdan 23,0 foizga yaxshilangan. Nisbiy koʻrsatkichning afzalligi 

2023-yil natijasida yaqqol koʻrinadi: mutlaq oʻrin 553 dan 616 ga oʻzgargan boʻlsa-da, 

ishtirokchilar sonining oʻsishi hisobga olinganda nisbiy pozitsiya 52,7 foizdan 52,1 

foizga yaxshilangan. Eng katta sifat oʻzgarishi 2024-yilda qayd etilgan, bu davrda 

nisbiy pozitsiya 21,8 foiz punktga yaxshilanib, universitet reytingning yuqori uchdan 

bir qismiga kirgan. 2025-yilda universitet ishtirokchilarning 77 foizini ortda qoldirib, 

Oʻzbekiston universitetlari orasida 6-oʻrinni egallagan. Ushbu natijalar kampusdagi 

ekologik tashabbuslarning tizimli va barqaror xususiyatga ega ekanini tasdiqlaydi. 

Natijaning mazmunini chuqurroq ochish uchun olti yoʻnalish boʻyicha koʻrsatkichlar 

tahlil qilindi (2-jadval). 

2-jadval 

UI GreenMetric 2025 yoʻnalishlari boʻyicha Buxoro davlat universiteti 

natijalari1 

Yoʻnalish 
Vazn, 

foizda 

Maksimal 

ball 

Toʻplangan 

ball 

Maksimal 

ballga nisbatan, 

foizda 

Oʻzbekistondagi 

oʻrin 

Taʼlim va 

tadqiqot 
18 1 800 1 412,5 78,5 12 

Energiya va 

iqlim oʻzgarishi 
21 2 100 1 625,0 77,4 7 

Joylashuv va 

infratuzilma 
15 1 500 1 150,0 76,7 2 

Transport 18 1 800 1 350,0 75,0 16 

Suv resurslari 10 1 000 700,0 70,0 14 

Chiqindilar 18 1 800 1 000,0 55,6 9 

Jami 100 10 000 7 237,5 72,4 6 

 

2-jadval universitet umumiy maksimal ballning 72,4 foizini toʻplaganini va 

natijalar yoʻnalishlar kesimida ancha muvozanatli ekanini koʻrsatadi. Eng yuqori 

koʻrsatkich taʼlim va tadqiqot yoʻnalishida qayd etilgan, bu universitetning yashil 

iqtisodiyotga qoʻshayotgan asosiy hissasi inson kapitali va ilmiy bilim ekanini 

tasdiqlaydi. Energiya va iqlim oʻzgarishi yoʻnalishi eng katta vaznga ega boʻlib, u 

umumiy ballning 22,5 foizini taʼminlagan. Joylashuv va infratuzilma boʻyicha 

universitet respublikada 2-oʻrinni egallagan. Oʻsish zaxirasi tahlili muhim strategik 

xulosa beradi: maksimal ballgacha boʻlgan 2 762,5 ballik umumiy farqning 29,0 foizi 

chiqindilar yoʻnalishiga toʻgʻri keladi, energiya va iqlim oʻzgarishi yoʻnalishining 

ulushi 17,2 foizni, transport yoʻnalishiniki 16,3 foizni tashkil etadi. Chiqindilarni 

boshqarish tizimini takomillashtirish universitetning reytingdagi oʻrnini keyingi 

 
1 Manba: UI GreenMetric 2025 natijalari va universitet maʼlumotlari [20]; vazn va maksimal ballar metodik qoʻllanma 

[22] boʻyicha; yoʻnalishlar ballari ulush va maksimal ball asosida muallif tomonidan hisoblangan. 

bosqichda yaxshilashning eng samarali yoʻnalishi hisoblanadi. Olingan natijalar THE 

Impact Ratings 2026 baholashi bilan qiyoslandi (3-jadval). 

3-jadval 

Buxoro davlat universitetining THE Impact Ratings 2026 natijalari1 

Baholash yoʻnalishi 
Universitet 

oʻrni 
Ishtirokchilar 

soni 
Nisbiy pozitsiya (P), 

foizda 
Umumiy reyting 301-400 1 603 18,8-25,0 
BRM 7. Arzon va toza energiya 24 892 2,7 
BRM 2. Ochlikka barham berish 101-200 731 13,8-27,4 
BRM 6. Toza suv va sanitariya 101-200 797 12,7-25,1 
BRM 17. Maqsadlar yoʻlida 

hamkorlik 
401-600 1 610 24,9-37,3 

 

3-jadvaldan koʻrinadiki, universitet THE Impact Ratings 2026 umumiy reytingida 

1 603 ta muassasaning yuqori chorak qismiga kirgan. Eng yuqori natija Barqaror 

rivojlanishning 7-maqsadi boʻyicha qayd etilgan: 892 ta universitet orasida [17] 

jahonda 24-oʻrin universitetni ushbu yoʻnalishda dunyodagi yetakchi 2,7 foiz muassasa 

qatoriga kiritadi. Ikki mustaqil reyting natijalarining oʻzaro mos kelishi eʼtiborga 

molik, chunki UI GreenMetric reytingida ham energiya va iqlim oʻzgarishi yoʻnalishi 

yuqori koʻrsatkichlardan biri boʻlgan. Ochlikka barham berish va toza suv 

yoʻnalishlaridagi natijalar universitetning agrar-biologik tadqiqotlari va suv 

resurslarini tejash tajribasi xalqaro miqyosda eʼtirof etilganini koʻrsatadi. Hamkorlik 

yoʻnalishidagi natija esa xalqaro va hududiy sheriklik tarmogʻini kengaytirish uchun 

qoʻshimcha imkoniyat mavjudligini bildiradi. 

Ikki reyting natijalarini qiyoslash universitetning raqobat ustunliklari tarkibini 

aniqlashtirish imkonini beradi. UI GreenMetric asosan kampus infratuzilmasi va 

resurslarni boshqarish amaliyotini baholasa, THE Impact Ratings universitetning 

taʼlim, tadqiqot va jamiyat bilan hamkorlik orqali Barqaror rivojlanish maqsadlariga 

qoʻshayotgan hissasini oʻlchaydi. Har ikki tizimda energetika yoʻnalishining yetakchi 

boʻlishi universitetning quyosh energetikasi sohasidagi faoliyati infratuzilmaviy loyiha 

doirasidan chiqib, ilmiy-taʼlimiy va ijtimoiy taʼsirga ega yaxlit yoʻnalishga aylanganini 

koʻrsatadi. Energetika yoʻnalishidagi ustunlikni mustahkamlash va uni boshqa 

yoʻnalishlarga kengaytirish universitet strategik rejalashtirishining asosiy vazifasi 

sifatida qaraladi. Mazkur ustunlikning amaliy asoslari kampus energetikasi misolida 

quyida batafsil koʻrib chiqiladi. 

Energetika yoʻnalishidagi yuqori baholashning asosiy amaliy asosi kampusdagi 

quyosh fotoelektr stansiyasidir. Universitetning oʻquv binolari va talabalar turar joylari 

tomlarida umumiy quvvati 1 210 kilovatt-pik boʻlgan stansiya faoliyat  

koʻrsatmoqda [5]. Universitet maʼlumotlariga koʻra, stansiya har biri 550 vatt quvvatga 

ega 2 201 ta monokristall panel va 21 ta invertordan tashkil topgan hamda umumiy 

elektr tarmogʻiga ulangan. Panellar soni va quvvati koʻpaytmasi 1 210,6 kilovattni 

tashkil etib, eʼlon qilingan oʻrnatilgan quvvat bilan toʻliq mos keladi. Loyihaning 

 
1 Manba: universitet natijalari THE profili [16]; ishtirokchilar soni THE Impact Ratings 2026 jadvallari [17] boʻyicha; 

nisbiy pozitsiya (1) formula asosida muallif tomonidan hisoblangan. 

huquqiy asosi qayta tiklanuvchi energiya manbalaridan foydalanish toʻgʻrisidagi 

qonun bilan taʼminlangan boʻlib, u isteʼmolchilarga oʻz ehtiyojlari uchun qayta 

tiklanuvchi manbalardan elektr energiyasi ishlab chiqarish imkonini beradi [26]. 

Universitet hisob-kitoblariga koʻra, (2) formula boʻyicha aniqlangan keltirilgan 

tannarx 0,048 AQSh dollari/kVt·soatni, investitsiyaning oddiy qoplanish muddati 9,92 

yilni tashkil etadi. Qoplanish muddatining panellar xizmat muddatidan sezilarli 

darajada qisqa ekani yashil investitsiya ekologik samara bilan bir qatorda moliyaviy 

daromad ham keltirishini koʻrsatadi. Stansiya Barqaror rivojlanishning 7- va 13-

maqsadlariga bevosita xizmat qiladi. 

Kampus energetikasining milliy iqlim siyosati bilan uzviy bogʻliqligi alohida 

ahamiyatga ega. Oʻzbekiston yangilangan milliy belgilangan hissasida 2030-yilgacha 

yalpi ichki mahsulot birligiga toʻgʻri keladigan issiqxona gazlari solishtirma 

chiqindilarini 2010-yil darajasiga nisbatan 35 foizga qisqartirish majburiyatini  

olgan [14]. Yashil iqtisodiyotga oʻtish islohotlari samaradorligini oshirish dasturi 

ushbu maqsad bilan bir qatorda 2030-yilgacha qayta tiklanuvchi energiya quvvatlarini 

15 gigavattga yetkazish va ularning elektr energiyasi ishlab chiqarishdagi ulushini 30 

foizdan oshirishni belgilagan [30]. Universitet stansiyasi milliy miqyosdagi yirik 

loyihalar bilan taqqoslaganda kichik boʻlsa-da, uning ahamiyati namoyish effektida 

namoyon boʻladi: talabalar va hududiy tadbirkorlar taqsimlangan quyosh 

generatsiyasining texnik va iqtisodiy parametrlarini real ekspluatatsiya sharoitida 

oʻrganish imkoniga ega boʻladi. Kampus energetikasi LED yoritish, energiya tejovchi 

kompyuter va konditsionerlar, harakat sensorli koʻcha chiroqlari hamda aqlli 

hisoblagichlar bilan toʻldirilgan. 

Taʼlim va tadqiqot yoʻnalishidagi yuqori baho universitet faoliyatining miqdoriy 

koʻrsatkichlari bilan asoslanadi. Universitetning UI GreenMetric 2025 uchun taqdim 

etgan maʼlumotlariga koʻra, barqaror rivojlanishga oid 1 577 ta oʻquv kursi oʻqitiladi, 

barqarorlik mavzusida 530 ta ilmiy nashr chop etilgan, barqarorlik tadqiqotlariga 155 

275 AQSh dollari yoʻnaltirilgan [20]. Bitiruvchilarning 28,4 foizi yashil ish oʻrinlarida 

faoliyat yuritmoqda, barqarorlik sohasida Eco-Liveta, CornBioPlast, Eco-Arch va 

DustClean kabi oltita talabalar startapi tashkil etilgan. Ushbu koʻrsatkichlar 

universitetning yashil iqtisodiyotga birinchi va asosiy kanal, yaʼni inson kapitali orqali 

taʼsir koʻrsatayotganini tasdiqlaydi. Startaplarning bioplastik, ekologik arxitektura va 

havoni tozalash kabi yoʻnalishlarda shakllangani ilmiy gʻoyalarning tijoratlashtirilishi 

boshlanganidan dalolat beradi. 

Inson kapitali kanalining hududiy iqtisodiy ahamiyati yashil kompetensiyalarga 

ega bitiruvchilarning mehnat bozoridagi oʻrni bilan belgilanadi. Buxoro viloyatida 

qayta tiklanuvchi energetika, qishloq xoʻjaligi mahsulotlarini qayta ishlash, turizm va 

qurilish sohalari jadal rivojlanayotgan bir sharoitda energiya tejash, suvdan oqilona 

foydalanish va chiqindilarni qayta ishlash boʻyicha bilimga ega mutaxassislarga talab 

barqaror oshib bormoqda. Universitet oʻquv dasturlariga barqarorlik mavzularining 

keng integratsiyalashgani bitiruvchilarning ushbu talabga mos kelishini taʼminlaydi, 

ilmiy nashrlar va tadqiqot loyihalari esa hududiy korxonalar uchun texnologik 

yechimlar manbai boʻlib xizmat qiladi. Shunday qilib, taʼlim va tadqiqot yoʻnalishidagi 

koʻrsatkichlar universitet ichki faoliyatining natijasi boʻlib qolmay, hududiy yashil 

iqtisodiyotning kadrlar va bilim bilan taʼminlanganlik darajasini ham aks ettiradi. 

Kampus faoliyati aylanma iqtisodiyot tamoyillarining amaliy modeli sifatida 

tashkil etilgan. Universitet maʼlumotlariga koʻra, 8 tonna noorganik chiqindi qayta 

ishlangan, 8 tonna organik chiqindi kompostga aylantirilgan, kampus boʻylab 

chiqindilarni saralash tizimi joriy etilgan, kompostlash jarayonini fakultetlarning oʻzi 

boshqaradi. Talabalar orasida “Paperwise Warriors” va “5 oddiy qoida” tashabbuslari 

qogʻoz isteʼmolini kamaytirish va ekologik madaniyatni shakllantirishga xizmat 

qilmoqda. Qurgʻoqchil mintaqada joylashgan universitet uchun suv resurslarini 

boshqarish strategik ahamiyatga ega: IoT hisoblagichlar va SCADA monitoring tizimi 

oʻrnatilgan, kulrang suv qayta ishlanadi, yomgʻir suvi yigʻiladi, jihozlarning 80 foizi 

suv tejovchi hisoblanadi. Ushbu amaliyot J. Evans va hammualliflari asoslagan tirik 

laboratoriya konsepsiyasiga toʻliq mos keladi [7]. 

Reyting maʼlumotlari keyingi rivojlanish bosqichining aniq yoʻnalishlarini ham 

belgilab beradi. Metodik qoʻllanmaga koʻra, kampusdagi qayta tiklanuvchi energiya 

manbalari soni va zaharli chiqindilarni qayta ishlash indikatorlarining har biri 300 ball, 

nol emissiyali transport ulushi 200 ball, barqarorlik startaplari soni 100 ball bilan 

baholanadi [22]. Universitet ushbu indikatorlar boʻyicha mos ravishda 75, 75, 50 va 25 

ball, yaʼni maksimal ballning chorak qismini toʻplagan, organik va noorganik 

chiqindilarni qayta ishlash indikatorlarida esa maksimal ballning yarmiga erishgan. 

Mazkur indikatorlar 2-jadvalda aniqlangan oʻsish zaxirasi bilan toʻliq mos keladi. 

Yangi kampus loyihasi ushbu yoʻnalishlarni kompleks rivojlantirish imkonini beradi: 

universitet maʼlumotlariga koʻra, 30 gektarlik hududning qariyb 47 foizi, yaʼni 140 

ming kvadrat metri yashil maydonga ajratiladi, 52 500 kvadrat metr piyodalar 

yoʻlaklari barpo etiladi, binolar tomlari esa quyosh stansiyasini kengaytirishga moslab 

loyihalangan. 

Yangi kampusning yashil infratuzilmasi bir necha strategik samara beradi. 

Birinchi navbatda, keng yashil maydonlar issiq va qurgʻoqchil iqlim sharoitida 

mikroiqlimni yaxshilab, binolarni sovutish uchun energiya sarfini kamaytiradi va 

kampusning iqlim oʻzgarishiga moslashuv salohiyatini oshiradi. Keyingi samara 

piyodalar yoʻlaklari tarmogʻi bilan bogʻliq boʻlib, u avtotransportga bogʻliqlikni 

kamaytirib, transport yoʻnalishidagi koʻrsatkichlarni yaxshilash uchun jismoniy asos 

yaratadi. Quyosh panellarini joylashtirishga moslangan tomlar esa qayta tiklanuvchi 

energiya ishlab chiqarishni kengaytirishni keyinchalik tom konstruksiyasini 

moslashtirish xarajatlarini kamaytirgan holda rejalashtirish imkonini beradi. Yangi 

kampus loyihasi reyting indikatorlari orqali aniqlangan oʻsish zaxiralarini loyihalash 

bosqichidayoq hisobga olgan kompleks yechim sifatida namoyon boʻladi va 

universitetning kelgusi yillardagi yashil rivojlanish trayektoriyasini belgilaydi. 

Tahlil natijalari umumlashtirilib, universitetning bilimga asoslangan yashil 

modeli ishlab chiqildi (1-rasm). 

1-rasm. Universitetning bilimga asoslangan yashil modeli1 
Izoh: strelkalar taʼsir yoʻnalishini, pastki qaytuvchi strelka hududiy natijalarning taʼlim va tadqiqot mazmuniga 

qayta taʼsirini bildiradi; BRM - Barqaror rivojlanish maqsadlari. 

 

1-rasmda aks ettirilgan model universitetning yashil iqtisodiyotdagi oʻrnini bir-

birini toʻldiruvchi toʻrt boʻgʻinli zanjir sifatida tavsiflaydi. Birinchi boʻgʻinda taʼlim va 

tadqiqot yashil kompetensiyalar va ilmiy gʻoyalarni shakllantiradi. Ikkinchi boʻgʻinda 

kampus tirik laboratoriya vazifasini bajaradi: quyosh stansiyasi, suv tejash va 

chiqindilarni saralash tizimlari ilmiy gʻoyalarni real sharoitda sinovdan oʻtkazadi. 

Uchinchi boʻgʻin startaplar, forumlar va xalqaro hamkorlik orqali bilimni hududiy 

iqtisodiyotga uzatadi, toʻrtinchi boʻgʻinda esa yashil kadrlar va texnologiyalar hududiy 

iqtisodiyotning ekologik samaradorligini oshiradi. Modelning muhim xususiyati qayta 

aloqa mexanizmidir: hududiy amaliyotda yuzaga kelgan ehtiyojlar oʻquv dasturlari va 

tadqiqot mavzularini yangilash uchun asos boʻladi. Meʼyoriy asos va xalqaro baholash 

tizimlari modelning tashqi muhitini tashkil etib, uning yoʻnalishini belgilaydi va 

natijalarini oʻlchash imkonini beradi. 

XULOSA VA TAKLIFLAR 

Tadqiqot natijasida oliy taʼlim muassasasining yashil iqtisodiyotni 

rivojlantirishdagi oʻrni inson kapitalini shakllantirish, kampusni tirik laboratoriya 

sifatida tashkil etish va bilim transferi kanallari orqali amalga oshishi nazariy jihatdan 

asoslandi. Yashil iqtisodiyot, aylanma iqtisodiyot va bioiqtisodiyot konsepsiyalarining 

umumiy asosi bilim ekanligi universitetni yashil transformatsiyaning markaziy 

ishtirokchisiga aylantiradi. Buxoro davlat universitetining UI GreenMetric 

reytingidagi nisbiy pozitsiyasi 2022-2025-yillarda 52,7 foizdan 23,0 foizga 

yaxshilangani, THE Impact Ratings 2026 da arzon va toza energiya yoʻnalishida 

jahonda 24-oʻrinni egallagani universitet yashil faoliyatining tizimli va xalqaro 

miqyosda raqobatbardosh ekanini tasdiqladi. Kampus quyosh stansiyasi misolida 

yashil investitsiyalar iqtisodiy jihatdan oʻzini oqlashi, 9,92 yillik qoplanish muddati 

 
1 Manba: G. Itskovits va L. Leydesdorf [6], J. Evans va hammualliflari [7] yondashuvlari hamda 1-3-jadvallar natijalari 

asosida muallif ishlanmasi. 

Meʼyoriy asos: PQ-4477, PQ-436,  
“Oʻzbekiston -2030” 

Xalqaro baholash: UI GreenMetric, THE Impact 
Ratings 

Taʼlim va 
tadqiqot: kurslar, 
nashrlar, yashil 
kompetensiyalar 

Kampus - tirik 
laboratoriya: 

quyosh stansiyasi, 
suv, chiqindi 

Bilim transferi: 
startaplar, 
forumlar, 
hamkorlik 

Hududiy yashil 
iqtisodiyot: 

kadrlar, 
texnologiyalar 

Barqaror rivojlanish: BRM 7 va 13, emissiyaning 
kamayishi 

esa bunday loyihalarni boshqa oliy taʼlim muassasalari va hududiy korxonalarda ham 

takrorlash mumkinligini koʻrsatdi. 

Yoʻnalishlar boʻyicha oʻsish zaxirasi tahlili keyingi bosqichning strategik 

ustuvorliklarini aniqlash imkonini berdi. Chiqindilarni boshqarish, kampusdagi qayta 

tiklanuvchi manbalarni diversifikatsiyalash, nol emissiyali transport va barqarorlik 

startaplari universitetning xalqaro reytinglardagi oʻrnini yanada mustahkamlashning 

asosiy yoʻnalishlari hisoblanadi. Olingan natijalar asosida quyidagi takliflar ishlab 

chiqildi. 

1. Kampusda chiqindilarni saralash va kompostlash tizimini zaharli chiqindilarni 

xavfsiz qayta ishlash boʻyicha ixtisoslashgan hamkorlar bilan shartnomaviy mexanizm 

orqali toʻldirish maqsadga muvofiq. 

2. Yangi kampus tomlaridagi quyosh stansiyasini kengaytirish bilan bir qatorda 

biomassa va quyosh-issiqlik qurilmalarini joriy etib, kampusdagi qayta tiklanuvchi 

energiya manbalari turini koʻpaytirish lozim. 

3. Universitet hududida elektr transport va velosiped infratuzilmasini 

rivojlantirish nol emissiyali harakatlanish ulushini oshiradi. 

4. Universitet huzurida yashil startaplar akseleratori tashkil etilib, bioiqtisodiyot 

forumi natijalarini tijoratlashtirish uchun hududiy tadbirkorlar va investorlar bilan 

muntazam hamkorlik yoʻlga qoʻyilishi zarur. 

5. Kampus quyosh stansiyasi, suv va chiqindi tizimlari maʼlumotlarini ochiq 

monitoring platformasi orqali eʼlon qilish hamda ularni oʻquv jarayonida amaliy 

mashgʻulotlar uchun foydalanish tirik laboratoriya salohiyatini toʻliq ishga soladi. 

Ushbu takliflarning amalga oshirilishi universitetning xalqaro reytinglardagi 

oʻrnini mustahkamlash bilan birga Buxoro viloyatining yashil iqtisodiyotga oʻtish 

jarayoniga ilmiy-amaliy hissasini yanada kengaytiradi. 

Taklif etilgan bilimga asoslangan yashil model Oʻzbekistonning yashil 

iqtisodiyotga oʻtish strategiyasi va “Mamlakat taraqqiyotining 2030-yilgacha 

moʻljallangan ustuvor yoʻnalishlari doirasida islohotlarni izchil davom ettirish va yangi 

bosqichga olib chiqishning qoʻshimcha chora-tadbirlari toʻgʻrisida” Farmonida [28] 

belgilangan maqsadlarga erishishda oliy taʼlim tizimining imkoniyatlarini toʻliqroq 

ishga solish uchun metodik asos boʻlib xizmat qiladi. Model boshqa hududiy 

universitetlar tomonidan ham qoʻllanilishi mumkin, chunki uning tarkibiy qismlari 

xalqaro baholash tizimlarining ochiq indikatorlari bilan oʻlchanadi. Buxoro davlat 

universiteti tajribasi xalqaro reyting natijalarini tashqi eʼtirof vositasi sifatida emas, 

balki strategik boshqaruv uchun diagnostik axborot manbai sifatida qoʻllash samarali 

ekanini koʻrsatdi. Reyting indikatorlari asosida aniqlangan oʻsish zaxiralarining yangi 

kampus loyihasi va kampus amaliyotiga izchil tatbiq etilishi universitetning yashil 

transformatsiyasini boshqariladigan va oʻlchanadigan jarayonga aylantiradi. Keyingi 

tadqiqotlarda universitetning yashil faoliyati va hududiy iqtisodiyotning ekologik 

samaradorlik koʻrsatkichlari oʻrtasidagi bogʻliqlikni ekonometrik usullar yordamida 

baholash hamda Oʻzbekiston universitetlarining yashil faoliyati boʻyicha qiyosiy 

tadqiqot oʻtkazish rejalashtirilgan. 

